Defnyddio gwybodaeth amdanoch chi
Y wybodaeth amdanoch chi rydyn ni’n ei chadw
Rydyn ni, Sgrinio Serfigol Cymru, yn cadw peth gwybodaeth amdanoch chi am nifer o resymau. Mae angen i ni wybod eich enw, eich cyfeiriad a’ch dyddiad geni, a manylion eich meddyg teulu er mwyn i ni eich galw ar yr adeg iawn i gael eich sgrinio. Rydyn ni hefyd yn cadw canlyniadau’ch profion, unrhyw ffotograffau rydych chi’n fodlon i ni eu cymryd, a manylion unrhyw driniaeth y byddwch chi’n ei chael. Os byddwch chi’n dweud wrthym nad ydych chi’n awyddus i gael eich sgrinio, rydyn ni’n cadw cofnod o’ch manylion sylfaenol er mwyn peidio â’ch gwahodd.
Ein dulliau o ddefnyddio’r wybodaeth
Rydyn ni’n defnyddio’ch manylion personol i wneud yn siŵr ein bod ni’n casglu ac yn defnyddio gwybodaeth gywir. Dim ond pan mae gwir angen i ni ddefnyddio’ch manylion personol yr ydyn ni’n eu defnyddio.
Byddwn ni’n cadw’ch sampl am o leiaf 10 mlynedd. Rydyn ni’n storio unrhyw ffotograffau gyda’ch cofnodion ysbyty. Efallai y bydd angen i ni adolygu samplau, cofnodion sgrinio ac unrhyw ffotograffau er mwyn gwirio ein bod ni’n cynnig gwasanaeth o’r safon orau ac i helpu i wella’r wybodaeth sydd ar gael i staff arbenigol.
Rydyn ni hefyd yn casglu gwybodaeth am bob achos o ganser gwddf y groth, er mwyn monitro a mesur gwerth y rhaglen sgrinio. Os oes canser gwddf y groth arnoch, byddwn ni’n adolygu’r holl gofnodion sydd gennym, yn cynnwys unrhyw gofnodion sydd gan yr adran colposgopi. Efallai y byddwn ni hefyd yn gofyn i’ch meddyg teulu ein helpu i wneud yr adolygiad. Mae hawl gennych i ofyn am gael gwybod canlyniadau’r adolygiad o’ch achos. Os nad ydych chi’n awyddus i gael y canlyniadau, gallwch chi ofyn i’ch meddyg beidio â dweud wrthych. Ond os byddwch chi’n penderfynu rywdro eto eich bod am wybod am y canlyniadau, gallwch chi ofyn i’ch meddyg ar unrhyw adeg am y wybodaeth.
Cadw’ch gwybodaeth yn ddiogel
Cyfarwyddwr Sgrinio Serfigol Cymru sy’n gyfrifol am ofalu bod eich manylion yn cael eu cadw’n ddiogel. Rydyn ni’n cadw’r holl gofnodion papur dan glo mewn swyddfeydd allan o gyrraedd y cyhoedd. Mae cyfrineiriau’n diogelu cofnodion cyfrifiadurol, a dim ond staff sydd wedi’u cymeradwyo sy’n gwybod y cyfrineiriau. Mae pob aelod o staff yn cael hyfforddiant rheolaidd ynglŷn â chyfrinachedd a diogelu gwybodaeth.
Rhannu gwybodaeth
Dim ond ar ffurf ystadegau’r ydyn ni’n cyhoeddi gwybodaeth. Fyddwn ni byth yn cyhoeddi’ch manylion personol.
Dim ond i bobl neu gyrff sydd angen y wybodaeth, yn cynnwys eich meddyg teulu, yr ydyn ni’n rhoi’ch gwybodaeth bersonol. Os oes angen i ymgynghorydd meddygol sy’n gofalu amdanoch gael y wybodaeth, efallai y byddwn ni’n rhoi’r wybodaeth i’r ymgynghorydd. Efallai y byddwn ni’n rhoi gwybodaeth i Asiantaeth Genedlaethol Diogelwch Cleifion os oes angen i’r asiantaeth gael y wybodaeth i’ch cadw’n ddiogel. Os oes canser gwddf y groth arnoch, efallai y byddwn ni’n rhoi gwybodaeth ddienw (sy’n golygu na fydd neb yn gwybod pwy ydych chi nac yn gallu dod o hyd i’ch enw) i gyrff ymchwil neu gyrff yn y sector iechyd. Rhaid i’r holl unigolion a’r cyrff yma ddiogelu’ch gwybodaeth bersonol yn yr un ffordd â ni.
Mae pobl sy’n gwneud treialon ymchwil neu archwiliadau’n gofyn i ni weithiau am wybodaeth. Mae Cyfarwyddwr y Gwasanaethau Sgrinio’n edrych ar bob cais o’r fath. Rhaid i unrhyw gais gael ei gymeradwyo gan y Cyfarwyddwr a’r Gwarcheidwad Caldicott (yr uwch aelod o’r staff sy’n gyfrifol am gyfrinachedd a’r defnydd o wybodaeth am gleifion).
Mae’r rhan fwyaf o unigolion a chyrff yn gofyn am wybodaeth ddienw’n unig. Os yw unrhyw un yn gofyn am wybodaeth sy’n enwi cleifion, bydd rhaid i ni ofyn am eich caniatâd cyn y gallwn ni ryddhau eich manylion. Ar ben hynny, rhaid i ymchwilwyr ofyn am ganiatâd Pwyllgor Moeseg Ymchwil y Gwasanaeth Iechyd Gwladol cyn gofyn i ni am wybodaeth amdanoch chi.
Yn achos astudiaethau ymchwil mawr iawn sy’n bwysig yn y gwaith o ddiogelu iechyd y genedl, efallai y byddwn ni’n rhoi’ch gwybodaeth i rywun arall heb ofyn am eich caniatâd. Dim ond os yw rhyddhau gwybodaeth fel hyn yn gyfreithiol y byddwn ni’n ei rhyddhau, a byddwn ni’n dilyn canllawiau Pwyllgor Moeseg a Chyfrinachedd y Bwrdd Cenedlaethol ar gyfer Llywodraethu Gwybodaeth am Iechyd a Gofal Cymdeithasol. Y Pwyllgor hwn sy’n cynghori ar lefel genedlaethol ynglŷn â defnyddio gwybodaeth am gleifion. Yn yr achosion yma, dim ond ar ôl cael caniatâd ysgrifenedig yr Ymddiriedolaeth a’r Gwarcheidwad Caldicott y byddwn ni’n rhyddhau’r wybodaeth.
Gwybodaeth amdanom ni
Rydyn ni’n cyhoeddi gwybodaeth am ein gwasanaethau ar ein gwefan: www.screeningservices.org.uk/csw.
Gallwch chi ofyn am wybodaeth dan Ddeddf Rhyddid Gwybodaeth trwy:

· gysylltu â ni trwy ein gwefan; neu 

· ysgrifennu at y cyfarwyddwr yn y cyfeiriad sy’n dilyn. 

Cwyno neu gynnig awgrymiadau
Os ydych chi’n awyddus i gwyno neu i gynnig sylw neu awgrym, ysgrifennwch atom yn y cyfeiriad sy’n dilyn. Mae mwy o fanylion am y drefn ar ein gwefan: www.screeningservices.org.uk. 
Mwy o wybodaeth
Os oes gennych unrhyw gwestiynau ynglŷn â’r wybodaeth amdanoch chi rydyn ni’n ei chadw, cysylltwch â’r:

Cyfarwyddwr
Sgrinio Serfigol Cymru
18 Heol yr Eglwys Gadeiriol
Caerdydd
CF11 9LJ.
Gwybodaeth ddefnyddiol arall 

Swyddfa’r Comisiynydd Gwybodaeth (Cymru)
2 Alexandra Gate
Ffordd Pengam
Caerdydd
CF24 2SA
Ffôn: 029 2089 4929
Ffacs: 029 2089 4930
E-bost: cymru@ico.gsi.gov.uk
Gwefan: www.informationcommissioner.gov.uk

